
Las preparaziuns pel Hom Strom cumainzan fingià d'utuon. Ün di da bell'ora va tuot il s-chalin ot
sün ün chomp a tschunker il strom. Ün paur semna aposta ün toc chomp cun sejel pel Hom Strom. Il
strom vain manà in ün tablà giò Punt, ingio ch'el resta sur inviern. L'üsanza da l'Hom Strom ha lö
adüna la prüma sonda da favrer. Ils uffants da scoula e'ls magisters e las magistras s'inscuntran davo
giantar giò'n Plaz. Là survain mincha classa ün'incumbenza. Ils plü giuvens mainan sü il strom fin
sün Plaz, oters fan ustaria o ston scuar la plazza cur cha l'Hom Strom es a fin ed ils plü vegls fan las
cuas.  
 
Far las cuas da strom nun es però uschè simpel. I douvra forza e concentraziun, perquai cha las cuas
ston avair üna tscherta grossezza per avair ün bun retegn. Las cuas vegnan lura plajadas intuorn il
lattun chi vain stort davoman. Cur cha l'Hom Strom es gross avuonda, vegn lià intuorn amo ün zich
filfier. A las ses e mez vain l'Hom Strom transportà cun ün char da Plaz vi'n Gurlaina. Tuot ils scolars
plü vegls sun preschaints e tiran il char. Vi'n Gurlaina vegna'l miss in pè cun agüd da s-chalas. Til
metter in pè mettan ils magisters cun agüd dal cussagl da cumün ed oters agüdants. Id es adüna
fascinant da verer quist proceder chi pretenda gronda concentraziun. Ün quart da las ot vegnan
impizzadas las bombas da fö cha'ls scolars da la 9avla classa han fat. Las bombas vegnan fattas our da
sdratscha liada cun filfier e bognadas aint in petroli. Ils scolars han aint las blusas da paurs e
sventuleschan las bombas, quai chi'd es adüna ün spectacul fich attractiv. Cur chi batta las ot,
impizzan ils scolars l'Hom Strom. Tuot chi chanta la chanzun da l'Hom Strom e guarda ad ir in ot las
flommas. 

